
Tutta l'industria sò lê fa vareì,

Tutti ri inganni, ch'o se pœu inventâ;

Con tutto questo lê non pœu saveì,

Comme a sæ ra congiura decciarâ;

Ma infin ra sciorte cæro ghe fa veì

Quello, che lê non a possûo trovâ;

E o l'intende con tutta veritæ

Re insidie che a Goffredo en macchinæ.

Era tornaoù là, donde o se ne stava

Tra ri sœu bravi quella bella Strîa,

Che lì opportun çercâ lê giudicava

De donde tanta gente ne vegnia:

Lì o s'accosta a uña Damma, e ghe parlava

Con uña faccia franca, e così ardîa,

Con tâ domesteghezza, e libertæ,

Che o pâ sò amigo antigo, o pù sò fræ.

Mi assì (comme per burla o ghe dixeiva

Vorræ de quarche Bella êse ro bravo,

Che a Gofredo ra testa taggereiva

E de Rinardo ancora a quello diavo,

E a sò reccesta a ogn'un così fareiva

De quei Baroin, o ro fareiva scciavo,

Così comença, e o credde d'aveì lœugo

De tirâ avanti mêgio questo zœugo.

Ma in questo dî se misse a rîe, e riando

Un’atto o fe da lê solito a fâse.

Uña fra ri âtre allora lì arrivando

Ro sentì, ro guardò; e in accostâse,

T'œuggio a ogn'âtra levâ (ghe va diggando)

Dro mæ amô ni ghe[sic] lœugo a lamentâse:

Mê Campion te decæro, e comme a tâ,

In desparte te vœuggio aoura parla.[sic]

Retiraoù, ghe parlò: Reconosciûo

Mi t'ho, Vaffrin; conoscime ti ancora.

Lì o se turbò ro furbo forselûo,

Ma co un sghignetto o te ghe disse allora:

Che saccie, moæ t'hò visto, o conosciûo;

E pû d'êsse mirâ merti, o Signora,

Questo ben sò, che ti ra sgarri in fæto,

Che ro nomme non ho, che ti m'hæ dæto.

Almanzorre è ro nomme, che me ciammo,

E Lesbin de Biserta era me poære.

No m'oppoño (a ghe dixe) ni reclammo,

Ma sò chi t'ê; ni occôre ro decære;

E d'antîgo ro sô senza recammo:

E perchè stravagante no te poære,

Diggo, ch'Erminia son, senza reserva,

E comme ti, son de Tancredi serva.

In quella prexon cara, onde doî meixi

Stetti allegra, e contenta prexonera;

Ti m'hæ servîo con tratti assæ corteixi.

Mi son ra mæsma, mirame ben in cera.

Vaffrin, ra guarda ben con œuggi aççeixi,

E vedde, che sta cosa è ciù che vera.

Vivi, (a ghe dixe) pù de mi seguro,

Per questo çe, per questo Sô ro zuro.

